
Հոդվածում քննարկվում են միջնակարգ դպրոցում 
բառակազմության վերլուծական տիպի ուսումնասիրման 
մեթոդները: 
Առաջադրվում է վերլուծական բարդությունների բաղադրի-
չների հակադրման մեթոդը, որը թույլ է տալիս բացահայտել 
վերլուծական բարդությունների կառուցվածքային առանձնա-
հատկությունները: Տրվում են այն մեթոդները, որոնք 
ապահովում են բառակազմության վերլուծական տիպի 
ուսումնասիրման արդյունավետությունը: Այդ մեթոդներն են 
մանրապատումը, խմբային հետազոտությունը, 10 րոպեանոց 
շարադրությունը, եռաստիճան հարցազրույցը և վեբ-որոնումը: 
Բանալի բառեր՝ մեթոդ, մանրապատում, խմբային 
հետազոտություն, 10 րոպեանոց շարադրություն, եռաստիճան 
հարցազրույց, վեբ-որոնում: 

 

М. Мирумян 

МЕТОДЫ ОБУЧЕНИЯ АНАЛИТИЧЕСКОГО ТИПА 

СЛОВООБРАЗОВАНИЯ В СРЕДНЕЙ ШКОЛЕ 
В данной статье рассматриваются вопросы обучения 

аналитического типа словообразования в средней школе.  

При обучении предлагается сопоставление компонентов 

аналитических сложных слов, что позволяет выявить 

особенности сложностей аналитической структуры. Даются те 

методы, которые обеспечивают эффективность обучения 

аналитического типа словообразования, такие как։ миниатюра, 

групповое исследование, 10-минутное сочинение, трёхстепенное 

интервью, Веб- поиск. 

Ключевые слова: метод, миниатюра, групповое исследование, 10-

минутное сочинение, трёхстепенное интервью, Веб-поиск. 

                                              M. MIRUMYAN 

THE METHODS OF STUDYING THE ANALYTICAL TYPE OF 

WORD-FORMATION AT SECONDARY SCHOOL 

 The article deals with the problems of teaching the analytical type of 

word-formation at secondary school. We propose to study the analytical 

type of word formation by the comparative analysis of their structures in 

the process of which it will become possible to identify the peculiar 

features of this word-formation type. 

 The article presents those methods with the application of which 

ensures the effectiveness of teaching analytical compound words, for 

instance, a short story, a group research, a 10-minute composition, 

three- stage interview, web- search. 

Key words: method, miniature, group research, 10-minute essay, three-

stage interview, web- search.  

 

 Միջին դպրոցում աշակերտների բառապաշարի հարստացման 

արդյունավետության գրավական է բառակազմության ուսումնասիրումը։ 

Այն հիմնականում կատարվում է ածանցման, բարդության և հապավման 

եղանակների ուսումնասիրման միջոցով։ Բառակազմական մակարդակում 

ուսումնական նյութի յուրացմանը մեծապես նպաստում է բառաբարդման 

եղանակը, որի շրջանակներում սովորողները գիտելիքներ և 

կարողություններ են ձեռք բերում բարդությունների համադրական և 

վերլուծական կառուցատիպերի վերաբերյալ1։  

Դիտարկենք բառակազմության վերլուծական տիպի ուսումնասիրման 

խնդիրներն ու նրանց լուծման մեթոդները միջին դպրոցում։ 

Մեր մանկավարժական փորձի և հատուկ նպատակով 

ուսումնասիրությունների արդյունքների վերլուծությունը ցույց է տալիս, որ 

վերլուծական բարդությունների ուսումնասիրումը նպատակահարմար է 

իրականացնել նրանց կառուցատիպերի համեմատական դիտարկման 
ճանապարհով։ Մեթոդական այս ուղին առաջին հերթին ապահովում է 

ուսումնական նյութի յուրացման դրական դրդապատճառներ, որոնք  հիմք 

են  դառնում յուրացման գործընթացում բառի նկատմամբ 

հետաքրքրության ձևավորմանը՝ բարձրացնելով դասագործընթացի 

արդյունավետությունը։  

Գործընթացն իրականացվում է վերլուծական բարդությունների շուրջ 

վերլուծական-համադրական մտավոր գործունեության ծավալման 

ճանապարհով։ Բնութագրվում են նշված բարդությունները՝ շեշտադրելով 

նրանց կառուցատիպի առանձնահատկությունները։ Խթանման փուլում 

                                                 
1
 Ըստ Ս. Գյուլբուդաղյանի՝ բառակազմության ուսումնասիրումը հանրակրթական 

դպրոցում երկու նպատակ պետք է հետապնդի՝ լեզվական միջոցների ու 

երևույթների գիտակցական յուրացում և այդ միջոցներով խոսքի հարստացում: 
(Տե՛ս Գյուլբուդաղյան, Ս.Վ, Հայոց լեզվի դասավանդման մեթոդիկա,  Եր., 1987)։ 

դիտարկվում է գրատախտակին գրված հետևյալ բառախումբը. տեսակ-
տեսակ, բարձր-բարձր, երկու-երկու, գլոր-գլոր, բան-ման, մարդ-մուրդ, 
տխուր-տրտում, դես-դեն, տուն-թանգարան, թույլ տալ, բաց անել, հանդես 
գալ, աչքի ընկնել, առնել-ծախել, ծլել-ծաղկել, տակ ու գլուխ, խաղ ու պար և 

այլն: 

Հարցերի օգնությամբ սովորողների ուշադրությունը կենտրոնացնում 

ենք գրատախտակին գրված բառերի բաղադրիչների, նրանց միջև առկա 

շարահյուսական կապերի և քերականական առանձնահատկությունների, 

ինչպես նաև շեշտադրության ինքնատիպության վրա։ Աշակերտները մեր 

անմիջական օգնությամբ դասակարգում են այդ 

առանձնահատկությունները։ Դրանք են՝  

 ա) կազմվում են անջատաբար գործածվող բառ-բաղադրիչներից,  

 բ) պահպանվում են շարահյուսական կապերն այդ բաղադրիչների միջև,  

 գ) պահպանվում են բաղադրիչների քերականական իմաստները, 

 դ) բաղադրիչներն արտահայտում են համադասական և 

ստորադասական հարաբերություններ,  

 ե) բաղադրիչները սովորաբար երկու շեշտ են ունենում (մեկը` թույլ, 

մյուսը` ուժեղ)1:  

Համադասարանային քննարկման ընթացքում սովորողները 

բացահատում են, որ կազմվելով հարադրության հիմունքով` վելուծական 

բարդությունները միաժամանակ տարբերություններ են դրսևորում 

միմյանց նկատմամբ և հատկանշվում մի քանի տարատեսակներով։ Դրանք 

անվանվում են նաև հարադրական բարդություններ: Մենք նախընտրում 

ենք այդ բարդությունները սովորողներին ներկայացնել վերլուծական 

անվանումով՝ նկատի առնելով, որ դա նախ` ավելի հստակ է 

արտահայտում համադրական բարդությունների նկատմամբ վերլուծական 

բարդությունների տարբերությունը և ապա` հնարավորություն է ընձեռում 

հստակորեն տարբերելու նրանց տեսակները: 

 Ա. Լավ-լավ, փունջ-փունջ, մեկ-մեկ, տեսակ-տեսակ բառերը 

դիտարկելով՝ աշակերտները նկատում են, որ վերլուծական 

բարդություններ կան, որոնք կազմվում են նույն բառի կամ կրկնվող 

արմատի հարադրությամբ և այլն:  

                                                 
1
 Մասնագիտական գրականության մեջ վերլուծական բարդությունների 

ձևաիմաստային տիպերի 
քննությունը տե՛ս հետևալ աշխատություններում. Աբեղյան Մ.Խ, Հայոց լեզվի 
տեսություն,  Եր., 1965։ Աբրահամյան Ա.Ա., Բայը ժամանակակից 
հայերենում,Եր.,1962։ Աղայան Էդ.Բ., Ընդհանուր և հայկական 
բառագիտություն,Եր., 1984։ Ջահուկյան Գ.Բ., Ժամանակակից հայոց լեզվի 
իմաստաբանություն և բառակազմություն,Եր.,1989։ Խաչատրյան Լ.Մ., 
Բառակազմական և ձևաբանական կաղապարները ժամանակակից հայերենում, 
Եր., 2011։  

 Բ. Կանաչ-կարմիր, ողջ-առողջ, կոշտ-կոպիտ, տուն-տեղ, հեռու-
մոտիկ և այլ բառեր դիտարկելիս նրանք եզրակացնում են, որ կան նաև 

վերլուծական բարդություններ, որոնք կազմվում են տարբեր բառերի 

հարադրությամբ։ 

 Գ. Միտք անել, աչքից ընկնել, հուսախաբ անել, դուրս գալ, հուպ տալ, 
կամ միայն բայերի հարադրությամբ՝ գրել-կարդալ, երգել-պարել, բերել 
տալ, գրել տալ, զգալ տալ և այլ բառեր քննարկելիս հանգում են այն 

եզրակացության, որ կան վերլուծական բարդություններ, որոնք կազմվում 

են որևէ բառի և բայի կամ միայն բայական անդամների հարադրությամբ։ 

 Դ. Աջ ու ձախ, բառ ու բան, գունդ ու կծիկ, կարգ ու կանոն, խեղճ ու 
կրակ, պարտ ու պատշաճ և այլ բառեր ուսումնասիրելիս նկատում են, որ 

կան վերլուծական բարդություններ էլ, որոնք կազմվում են առանձին 

գործածություն ունեցող այնպիսի բառերի հարադրությամբ, որոնք իրար 

հետ կապվում են ու համադասական շաղկապով: 

 Դասդասելով նշված չորս կառուցատիպերի վերլուծական 

բարդությունները՝ աշակերտները խմբավորում են նրանց հետևյալ 

տեսակները`  

 ա) կրկնավոր հարադրություններ (տեսակ-տեսակ), 

 բ) անվանական հարադրություններ (կանաչ-կարմիր),  

 գ) բայական հարադրություններ (գրել-կարդալ),  

  դ) բաղհյուսական հարադրություններ (աջ ու ձախ): 

 Մեր մանակավարժական փորձով և հատուկ 

ուսումնասիրությունների արդյունքում ձևավորված տվյալներով մենք 

համոզվել ենք, որ «վերլուծական բարդությունների և դրա հետ՝ կրկնավոր 

հարադրությունների», «անհնչյունափոխ և հնչյունափոխված կրկնավոր 

բարդությունների», «նախդրավոր կրկնավոր բարդությունների», 

«անվանական հարադրական բարդությունների», «բաղհյուսական 

բարդությունների», «բայական հարադրությունների», «հարադրավոր 

բայերի», «զուգադրական բայերի», «պատճառական հարադիր բայերի» 

ուսումնասիրումը արդյունավետ է հատկապես ուսուցման փոխներգործուն 

մեթոդների, հնարների և տարաբնույթ վարժությունների միջոցով1:  

Այսպես՝ նշված լեզվական նյութերն ուսումնասիրեցինք ներքոհիշյալ 

մեթոդական հնարների կիրառմամբ։  

ա) «Մանրապատում»։ Այս մեթոդական հնարի կիրառումը նպաստեց 

                                                 
1
 Ջ.Գյուլամիրյանը նույնպես կարևորում է բառակազմական վարժությունների 

կատարման ճանապարհով բառակազմություն թեմայի ուսումնասիրումը՝ 
հիմնականում տեղ հատկացնելով բացատրական-վերլուծական և կիրառական 
վարժություններին (Գյուլամիրյան Ջ.Հ., «Մայրենի 2». Հանրակրթական դպրոցի 
դասագիրք, Եր., 2003, էջ 135)։ 

կա 
ուսումնասիրվող նյութի վերաբերյալ ոչ միայն համապատասխան 

կարողությունների և հմտությունների ձևավորմանը, այլև սովորողները 

ձեռք բերեցին ուսումնական նյութի էությունն ինքնուրույն ըմբռնելու 

կարողություն։  

բ) «Խմբային հետազոտություն»։ Մեթոդական այս հնարը 

հնարավորություն ընձեռեց նյութի ուսումնասիրման համար բարդ 

բառերից կազմված տեքստ ընտրելու, որն ինքնին ստեղծեց լեզվական 

իրողությունները տարբեր դիդակտիկական տեսանկյունից դիտարկելու 

պայմաններ.  

- ուսուցիչը ներկայացրեց տեքստը, և աշակերտները որոշեցին 

նրանում առկա բարդ բառերը, 

- աշակերտները քննարկեցին նյութը և ուսումնասիրման համար 

թեման բաժանեցին ենթաթեմաների,  

- աշակերտներն աշխատանքն իրականացրին ուսուցչի 

մասնակցությամբ՝ որպես գործընկեր:  

 գ) «10-րոպեանոց շարադրություն»։ Մեթոդական այս հնարի 

կիրառումը մեծապես  նպաստեց բարդ բառերից կամզված տեքստի 

ընկալմանը, լեզվական հասկացությունների ուսուցման և լեզվական 

գիտելիքների յուրացման գործընթացում ինքնուրույն վերաբերմունքի 

ձևավորմանը, մտքերն արտահայտելու կարողության և 

ստեղծագործական-վերլուծականության զարգացմանը: Այս աշխատանքի 

համար ուսուցիչը հանձնարարեց 10 րոպեի ընթացքում, առանց կանգ 

առնելու, գրել իրենց դատողությունները բարդ բառերի կառուցվածքի 

վերաբերյալ: Աշակերտները զույգերով վերլուծեցին ներկայացված բարդ 

բառերը՝ առանց տեքստից ու թղթից կտրվելու: (Այս աշխատանքը չպետք է 

լինի նախապես պլանավորված և աշակերտներին ծանոթ տեքստից): Այս 

ճանապարհով հնարավոր է բացահայտել ոչ միայն լեզվական 

հասկացությունների մասին աշակերտի ունեցած գիտելիքները, այլև նրա 

ստեղծագործական կարողությունները: Երբ աշակերտն այլևս ասելիք 

չունի, չպետք է կանգ առնի, նա պետք է նշի՝ «չգիտեմ՝ էլ ինչ գրեմ», «էլ բան 

չկա գրելու» կամ նման այլ արտահայտություններ՝ մինչև 10 րոպեն 

լրանալը: Սահմանված ժամանակը լրանալուց հետո աշակերտներին 

հանձնարարվում է անդրադառնալ տեքստին և նորից ստուգել բարդ 

բառերի վերլուծության ճշգրտությունը:  

 դ) «Եռաստիճան հարցազրույց»։ Մեթոդական այս հնարի միջոցով 

իրականացրել 

ենք՝  

- լեզվական հասկացությունների վերաբերյալ կուտակած տեղեկույթի 

փոխանցում և փոխանակում, լեզվական մտածողության ձևավորում, 

- զրուցակցին լսելու, հասկանալու, ինքնուրույն աշխատելու և 

խոսակցական հմտությունների զարգացում: 

 Ուսուցման ընթացքում՝ 

- մտքերի տարափի միջոցով պարզեցինք ուսումնասիրվող ողջ 

նյութի, մասնավորապես բառակազմության վերաբերյալ աշակերտների 

նախնական գիտելիքների մակարդակը, 

- աշակերտները ներկայացրին բառակազմության շուրջ 

փոքրածավալ բացատրություններ և սահմանեցին այս առնչությամբ 

լեզվական հիմնական հասկացությունները, 

- աշակերտներին բաժանվեցին բառակազմություն թեմային 

վերաբերող առաջադրանքներ, և նրանք տարբեր ճանապարհներով ու 

եղանակներով դրանք կատարեցին խմբերով, 

- յուրաքանչյուր խումբ իր տարբերակն անցկացրեց թղթի վրա և 

լուծումները համեմատում ու վերլուծում էր  ուսուցչի անմիջական 

աջակցությամբ։ 

 «Եռաստիճան հարցազրույց» մեթոդական հնարը նպաստեց 

յուրացրած գիտելիքների նկատմամբ աշակերտների վստահության 

ձևավորմանը և թեմայի յուրացումը դարձրեց արդյունավետ:  

 ե) «Վեբ-որոնում» մեթոդական հնարը բառակազմության 

ուսումնասիրման լավագույն ձևն է։ Այն ինքնատիպ ուսումնական 

գործունեության ձև է, որի ընթացքում աշակերտները գիտելիքներ են ձեռք 

բերում հիմնականում տարբեր աղբյուրներից՝ հանրագիտարաններից, 

էլեկտրոնային գրադարաններից, համացանցից և այլն:  

 Նրանց փնտրտուքի նպատակն է հետազոտել բառակազմության 

վերաբերյալ տեսական տարբեր վարկածներ, կաղապարավորել բառերն 

ըստ կազմության: 

 Այս աշխատանքն իրականացվում է հետևյալ քայլաշարով. 

- ծրագրային նյութից այն ուսումնական հարցի (տվյալ դեպքում՝ 

վերլուծական բարդությունների) առանձնացում, որը պետք է 

բազմակողմանիորեն ուսումնասիրվի կամ խորությամբ վերլուծվի,  

- ծրագրային նյութերից որոշ հատվածների առանձնացում և դրանց 

ուսումնասիրության գործընթացի հարմարեցում միջին դպրոցում 

սովորողների տարիքային և հոգեբանական առանձնահատկություններին, 

- այն աղբյուրների հստակեցում (գրքեր, ուսումնական ձեռնարկներ, 

համացանց), որոնցից պետք է սովորողներն օգտվեն՝ նյութը բազմաշերտ ու 

խորը ուսումնասիրելու համար: 

 Մենք համոզվել ենք, որ «Բառակազմություն» թեմայի 

ուսումնասիրման արդյունավետության ապահովումը միաժամանակ 

պայմանավորված է ուսուցչի ծավալած ուսուցողական 

գործողություններով ու մեթոդական հնարներով: Դիտարկվող մեթոդական 

հնարի կիրառման պարագայում, կարծում ենք, որ ուսուցիչը պետք է՝ 

- ձեռք բերի և սովորողներին ներկայացնի ուսումնական տվյալ 

թեմային վերաբերող տեղեկույթի համապատասխան աղբյուրներ, 

- հստակեցնի ուսումնական թեման՝ չթողնելով անհասկանալի որևէ 

հատված, 

կա 
- աշակերտներին բացատրի ուսումնասիրվող թեմայի գործնական 

նշանակությունը և դրա լուծումը գտնելու ուղիները, 

- աշակերտներին սովորեցնի տեղեկույթի որոնման արդյունավետ այլ 

ձևեր: 

 Մեր կողմից կիրառված մեթոդական հնարներն առավել կարևոր ու 

արդյունավետ ենք համարում, քանի որ դրանք լուծում են որոշակի 

ուսուցողական նպատակներ:  

 Նշենք դրանցից հիմնականները՝  

- լեզվական գիտելիքների գիտակցական ձեռքբերումը, յուրացումը, 

ամրապնդումը և կիրառումը,  

- լեզվական գիտելիքների ծավալի աստիճանական ընդլայնումն ու 

հստակեցումը՝ առարկայական չափորոշիչների և ուսումնական ծրագրերի 

համապատասխան, 

- բարձրակարգ մտածողության բաղադրիչների ձևավորումը, 

- համագործակցային և հաղորդակցական հմտությունների 

զարգացումն ու ձևավորումը, 

- ՏՏ-ներից և ուսումնական տարբեր միջոցներից օգտվելու 

կարողության զարգացումը: 

 Վերլուծական բարդությունների կառուցատիպերի և նրանց 

յուրահատկությունների վերաբերյալ սովորողների իմացածն 

ամրապնդելու և դրանք գործնական հմտությունների վերածելու 

նպատակով մշակել և կիրառել ենք հետևյալ վարժությունները։ 

 

 Վարժություն 1. Տրված բառաշարքերից ընտրե՛ք համապատասխան 

զույգեր և կազմե՛ք վերլուծական բարդություններ։ 

 ա) Գիշեր, երգել, երկու, ուտել, աչքով, տանել, գնալ, քանի, հեռու, 

այստեղ, վազել, վարել, ուտող, եկող, առնել, կերած, եփել, թռչել, անցած, 

   

 բ) Խմող, թափել, հասնել, փախչել, այնտեղ, գալ, երկու, պարել, որ, 

ունքով, ցերեկ, խմել, մոտիկ, գնացող, խմած,  ցանել, բերել, անցնել, 

գնացած։    ՚ 

 Վարժություն 2. Տրված բառերից կազմե՛ք կրկնավոր 

բարդություններ և դիտարկե՛ք դրանց բաղադրիչները։ 

 Խումբ, երամ, տաք, շուտ, զույգ, շարան, բուռ, հինգ, մեծ, քիչ, 

հազար, կաթիլ, իրեն, ջերմ, փաթիլ, օղակ, սուսիկ, սուր, սև, պարապ, 

ալիք, պակաս, մանր, առատ, փոքր, մարդ, աման, թելիկ, մերթ, հաց, 

թալան:  

 Վարժություն 3. Համապատասխան շարքերից ընտրելով մեկական 

բառ՝ ու շաղկապի միջոցով կազմե՛ք վերլուծական (բաղհյուսական) 

բարդություններ և քննարկե՛ք դրանց կառուցատիպերը։  

 ա) Ահ, զենք, հաստ, տուն, ծանր, նետ, ներս, մուրճ, թանկ, խաղ, 

չար, աջ, վեր, ինձ, ազգ, բան, կարգ, 

  բ) դող, մանգաղ, աղեղ, կանոն, բարեկամ, գործ, ձախ, ինձ, 

դուրս, տեղ, վար, թեթև, բարի, պար, զրահ, բարակ, էժան։  

 

 Վարժություն 4.  Տրված կրկնավոր բարդությունները գործածե՛ք 

նախադասությունների մեջ և դիտարկե՛ք դրանց իմաստային 

նրբությունները։ 

Փունջ-փունջ, հին-հին, ճեփ-ճերմակ, արագ-արագ, շիփ-շիտակ, առոք-

փառոք։ 

 

Վարժություն 5. Հետևյալ բնագրից դո՛ւրս գրեք բաղադրյալ բառերը և 

որոշե՛ք նրանց տեսակները: 

Օդը մառախլապատ էր: Մեգը, թավալվելով ձորեձոր, սարեսար, ալիք-

ալիք նստում էր սևումութ անդունդներին ու ծերպերին: Ճանապարհի 

բարակ թելը ոլորվում, տեղ-տեղ կորչում և հետզհետե բարձրանում էր 

ամրոցը: Մշուշը փաթաթվում էր հինավուրց անտառներին, օձապտույտ 

ձգվում մինչև երկինք: Կամաց-կամաց աղջամուղջն էլ նստեց ձորերին: 

Լուսինը դուրս լողաց բարձրաբերձ լեռների խորքից: Նրա թախծալի լույսը 

կախվեց ահագին ձորի մթության վրա: Տխուր ծկլթում էր գիշերահավը, ու 

չարագուշակ վայում էր բուն: Իր ընդարձակ օթևանում` նեղ պատուհանի 

գոգին, նստած էր Փառանձեմ տիկինը: Իր օրիորդական հասակի 

փայփայած բաղձանքը մնաց անկատար, և հիմա վարում էր միանձնուհու 

կյանք: Նա իր վիշտը թաղում էր ընթերցանության և զավակների 

կրթության հոգսերի մեջ:  

Հիմա էլ` Պարսկաստան մեկնելու նախընթաց գիշերը, տիկինը, 

տարօրինակ մի ոգևորությամբ համակված, կարդում էր հայրենաշունչ 

պատմահոր գիրքը: Նա խոսում էր հայկազյան թագավորների մասին: Նա 

օրհներգում էր Տիգրան Մեծի փառավոր օրերը, և խոր կսկիծով էր լցվում 

հոգին, երբ մտածում էր իր հայրենիքի ներկա անմխիթար վիճակի մասին 

(ԴԴ):  

Այսպիսով, բառակազմության վերլուծական տիպի ուսումնասիրման 

խնդիրների ու նրանց լուծման մեթոդների համակարգը կարող է օգտակար 

լինել ինչպես հայոց լեզվի ուսուցիչներին, այնպես էլ միջին դպրոցի 

աշակերտությանը՝ հայերենի բառակազմության վերաբերյալ իրենց 

գիտելիքները խորացնելու և բառագործածաության հմտությունները 

զարգացնելու առումներով։ 

